“Бу яшь буын юллар юнәлешен

Синнән ала кая барырга?!

Алар гомере, заман килере өчен

Җаваплы син тормыш алдында.”

                                                                                                  Клара Булатова.
Мин- укытучы!Бу һөнәрне мин кечкенәдән беләм кебек.  Балачакта кайсы гына кыз баланың укытучы буласы килми?! Дәфтәр тулы сумка тотып, кояштай балкып укучылар янына керәсе иде дә: “Исәнмесез, укучылар!”, диясе иде.  

 Укытучы булу теләге  мине Алабуга дәүләт педагогия институтының филология факультетының татар теле һәм әдәбияты бүлегенә алып килде. Кай арада 5 ел узып киткән?

1999 нчы елда студент елларын артта калдырып, мин Мамадыш шәһәрендә укытучы һәнәрен башлап җибәрдем.  Үз эшеңне яратып башкару ничек кенә авыр булмасын, ул үзе зур бәхет бит. Минутлар, сәгатьләр, көннәр, айлар күз ачып йомган арада борчулары, шатлыклары белән бик тиз үтеп китәләр.
 Минемчә, укытучы сабыр, тугры, намуслы , балалар күңеленә юл таба ала белергә тиеш.
 Балаларга мәхәббәт кешегә тумыштан бирелә дип уйлыйм, чөнки ярата белергә өйрәтеп булмый, ә профессиональлек — һәр укытучының эш тәҗрибәсе барышында үзендә булдырылырга тиешле сыйфат. Укытучы гомере буена үзлегеннән укып белемен арттырырга, үз өстендә эшләргә, ягъни эрудицияле булырга тиеш. Әлбәттә, укытучы хезмәте авыр. Әмма шул ук вакытта кызыклы да, мавыктыргыч та. Ул чиктән тыш күп иҗат мөмкинлекләре бирә.  
 Укытучы  һөнәрен ялгыш сайламый. Эшен ул яратып, күңелен биреп башкара.Бүгенге тормышны да шушы балаларсыз күз алдына китерә алмый. Иң мөһиме – бала күңелендә кечкенәдән үк милли горурлык,туган телгә мәхәббәт хисе тәрбияләргә кирәк.
 Нинди генә чорда яшәсәк тә, без намуслы хезмәт кешеләре булып көн итәргә тиешбез. “Тырышкан табар, ташка кадак кагар” дигән мәкаль һөнәр белгән һәр кешегә туры килә. Һөнәре булса, авырлыктан курыкмаса, эш яратса, һәркем үзен иң бәхетле кеше дип саный ала.
Кеше – бәһаләп бетергесез кыйммәтле хәзинә. Кеше – илнең хуҗасы. Ә илебезнең булачак хуҗалары – ул үсеп килүче яшь буын. Димәк, ил язмышы, аның киләчәге өчен хәзерге көндә балага белем бирүче  дә җаваплы.
Балаларга белем, тәрбия бирүдә төп максатым – балада белем алуга кызыксыну тудыру, аның сәламәтлеген саклау һәм ныгыту, эшчәнлектә яңа технологияләр, үтемле һәм нәтиҗәле чаралар кулланып, программа таләпләренә туры килерлек итеп үткәрү. Әлеге максатны тормышка ашыру өчен һәрчак эзләнү, яңа алымнар өйрәнергә омтылам.
   Эшчәнлек барышында үзеңнең концепцияңне куллану-балага биреләсе белемне, тәрбияне берләштерә торган бер юнәлеш ул.Безнең эштә тәрбия һәм белем бирү процеесслары төп юнәлеш, ә аның тармаклары бик күп. Һәрбер бала белән мөстәкыйль эшләү – ул әлеге юнәлешнең  берничә тармагын үтәү дигән сүз.Бу тармакларга баланың физик һәм психик үсеше,тирә-юньгә карашы, иптәшләре белән үзара дустанә мөнәсәбәттә булуы һ.б.керә.Бала белемнең нигезен гаиләдә һәм балалар бакчасында ала, ә мәктәптә ул шушы алган белемнәрен тулыландыра һәм ныгыта.
Тормышта кеше нинди генә югарылыкларга күтәрелмәсен, ул нигездә бала-чакта, гаиләдә алган  гадәтләрне, күнекмәләрне ташламый диярлек. «Бала-чакта алган тәрбияне соңыннан бөтен дөнья халкы да үзгәртә алмас»,- дип юкка гына әйтмәгән  бөек мәгърифәтче Риза Фәхретдинов. Ата-ананың бурычы-баланы ашатып-эчертеп, киендереп олы юлга чыгарып җибәрү генә түгел. Алар аңа тәрбия- яхшы тәрбия бирергә бурычлы. Ата- ана балаларында үзләренә, әби-бабасы, туганнарына, Туган  иленә, халкына, туган җиренә, туган теленә ихтирам, мәхәббәт тәрбияләргә тиеш . 

